



ՀԻՄՆԱՎՈՐՈՒՄ
«ՈՐՊԵՍ ՆՎԻՐԱՏՎՈՒԹՅՈՒՆ ԳՈՒՅՔ ԸՆԴՈՒՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Իրավական ակտի ընդունման անհրաժեշտությունը 
«Որպես նվիրատվություն անշարժ գույք ընդունելու և ամրացնելու մասին» ՀՀ կառավարության որոշման (այսուհետ՝ Որոշում) նախագծի ընդունումը պայմանավորված է Ջերմուկ համայնքի Գնդևազ գյուղի 2-րդ փողոց 6-րդ փակուղի 3 հասցեում գտնվող գույքը որպես պետական սեփականություն ընդունելու և ԶՈՒ կարիքների օգտագործման նպատակով Հայաստանի Հանրապետության պաշտպանության նախարարությանն ամրացնելու անհրաժեշտությամբ:
2. Ընթացիկ իրավիճակը և խնդիրները
«Գունդ» ՍՊ ընկերությունը դիմել է ՀՀ պաշտպանության նախարարությանը՝ պատրաստակամություն հայտնելով որպես նվիրատվություն տրամադրել Ջերմուկ համայնքի Գնդևազ գյուղում գտնվող գույքը: ՀՀ պաշտպանության նախարարությունը նպատակահարմար է գտնում գույքի ընդունումը և ԶՈՒ կարիքների համար օգտագործումը, որի նպատակով այն ՀՀ կառավարության որոշմամբ պետք է ընդունվի որպես պետական սեփականություն և ամրացվի ՀՀ պաշտպանության նախարարությանը: Ընդ որում, համաձայն կադաստրի կողմից ներկայացված տեղեկատվության, նշված միավորի կադաստրային գործում առկա տվյալների և էլեկտրոնային քարտեզի միջև առկա է հողամասի գծային չափերի և մակերեսի անհամապատասխանություն, մասնավորապես.
համաձայն անշարժ գույքի նկատմամբ իրավունքների պետական գրանցման վկայականի, կազմում է 9,5 հա, այնինչ ըստ կադաստրային քարտեզի տվյալների, հողամասի մակերեսը կազմում է 7,66211 հա (փաստացի չափագրմամբ՝ ավելի փոքր, մոտ 7,6 հա, ինչը համապատասխանում է պարսպով սահմանազատված տարածքին): Կատարված նախնական չափագրման արդյունքում պարզվել է, որ առկա են մի շարք անհամապատասխանություններ նաև շենք-շինությունների մասով, մասնավորապես վկայականում նշված շինությունների ծածկագրերը չեն համապատասխանում էլեկտրոնային քարտեզում նշված ծածկագրերին (դատելով շինությունների մակերեսներից), էլեկտրոնային քարտեզում արտացոլված որոշ շինություններ  իրականում գոյություն չունեն, ինչպես նաև փաստացի առկա են շինություններ, որոնք արտացոլված չեն էլեկտրոնային քարտեզում։
Բացի այդ, չափագրման նյութերը կադաստրային քարտեզում տեղադրելիս տեղի են ունենում մի շարք համադրումներ հարևան հողամասերի հետ, իսկ քննարկվող տարածքում գտնվող և «Հարավային էլեկտրոցանց» ՓԲԸ-ին վարձակալության տրված 24 քմ մակերեսով հողամասում առկա է հողամասի չափերը գերազանցող՝ 34,34 քմ մակերեսով էլ. ենթակայան (առկա է նաև վերջինիս իրական դիրքի անհամապատասխանություն էլեկտրոնային քարտեզի տեղադիրքի հետ)։
Արդյունքում ստացվում է, որ այս վիճակով (ըստ վկայականի) նվիրատվության պայմանագիր կնքելուց հետո գույքը պետական գրանցում կստանա էական մակերեսային, ինչպես նաև քանակագումարային շեղումներով։
Գույքի սեփականատերը բանավոր հրաժարվել է իր միջոցներով իրականացնել հողամասի սահմանների ճշտման և շենք-շինությունների վերագրանցման աշխատանքներ, հետևաբար գույքի ընդունման հրատապությամբ պայմանավորված, ստիպված առաջանում է գույքը Պաշտպանության նախարարության կողմից ընդունելու, նշված ճշտումներն իրականացնելու և փաստացի չափագրման տվյալների հիման վրա պետական գրանցման ենթարկելու անհրաժեշտություն։
3. Կարգավորման նպատակը և բնույթը
Որոշման նախագծի համաձայն «Գունդ» ՍՊ ընկերության կողմից Հայաստանի Հանրապետությանը նվիրվող գույքն ընդունվում է որպես Հայաստանի Հանրապետության սեփականություն և ամրացվում է ՀՀ պաշտպանության նախարարությանը՝ ԶՈւ կարիքների համար օգտագործելու նպատակով: 
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները
Որոշման նախագծի ընդունման արդյունքում տվյալ տարածքը ՀՀ ԶՈՒ կարիքների համար օգտագործելու նպատակով անհրաժեշտ պայմանների ստեղծմանն ուղղված շինարարական աշխատանքների համար, ըստ խոշորացված ցուցանիշներով հաշվարկի, կպահանջվի 2548,7 մլն. դրամ գումար, որից առաջին փուլով նախատեսվում է իրականացնել 251,2 մլն. դրամի, իսկ երկրորդ փուլով` 2297,5 մլն. դրամի շինարարական աշխատանքներ: Նշված ծախսերը նախատեսվում են իրականացնել հաջորդող տարիների պետական բյուջեով Պաշտպանության նախարարությանը կապիտալ շինարարության և կապիտալ վերանորոգման ծրագրով հատկացվելիք միջոցների հաշվին:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ   
[bookmark: _GoBack]	Որոշման նախագիծը կապված է ՀՀ կառավարության 2021-2026թթ. ծրագրի «1.3 Պաշտպանության ոլորտ. Զինված ուժերի բարեփոխումներ» բաժնի հինգերորդ պարբերության և 3-րդ կետի պահանջների ապահովման հետ, ի դեմս՝ կառուցել ապագայի բանակ՝ իր սպառազինությամբ, կառավարման և ղեկավարման միասնական ավտոմատացված համակարգով, կազմկառուցվածքով և պատերազմավարական եղանակներով և Զինված ուժերի կազմակերպական և հաստիքային կառուցվածքի բարելավման միջոցով հասնելու արդյունավետության բարձրացման, մասնավորապես մեծ շարժունակությամբ օժտված մարտական կազմավորումների ձևավորման կատարման:


